
Shri Shivashankara Stotram or Yamabhaya Nivarana Stotram

శ్రీశివశఙ్కరస్తోత్రమ్   అథవా యమభయనివారణస్తోత్రమ్

అతిభీషణకటుభాషణయమకిఙ్కిరపటలీ
కృతతాడనపరిపీడనమరణాగమసమయే ।

ఉమయా సహ మమ చేతసి యమశాసన నివసన్
శివశఙ్కర శివశఙ్కర హర మే హర దురితమ్ ॥ ౧॥

అసదిన్ద్రియవిషయోదయసుఖసాత్కృతసుకృతేః
పరదూషణపరిమోక్షణకృతపాతకవికృతేః ।

శమనాననభవకానననిరతేర్భవ శరణం
శివశఙ్కర శివశఙ్కర హర మే హర దురితమ్ ॥౨॥

విషయాభిధబడిశాయుధపిశితాయితసుఖతో
మకరాయితమతిసన్తతికృతసాహసవిపదమ్ ।

పరమాలయ పరిపాలయ పరితాపితమనిశం
శివశఙ్కర శివశఙ్కర హర మే హర దురితమ్ ॥ ౩॥

దయితా మమ దుహితా మమ జననీ మమ జనకో
మమ కల్పితమతిసన్తతిమరుభూమిషు నిరతమ్ ।

గిరిజాసుఖ జనితాసుఖ వసతిం కురు సుఖినం
శివశఙ్కర శివశఙ్కర హర మే హర దురితమ్ ॥ ౪॥

జనినాశన మృతిమోచన శివపూజననిరతేః
అభితో దృశమిదమీదృశమహమావహ ఇతి హా ।

గజకచ్ఛప జనితశ్రమ  విమలీకురు సుమతిం
శివశఙ్కర శివశఙ్కర హర మే హర దురితమ్ ॥ ౫॥

త్వయి తిష్ఠతి  సకలస్థితికరుణాత్మని  హృదయే
వసుమార్గణ  కృపణేక్షణ మనసా శివ విముఖమ్ ।

అకృతాహ్నికమసుపోషకమవతాత్ గిరిసుతయా
శివశఙ్కర శివశఙ్కర హర మే హర దురితమ్ ॥౬॥

శ్రీశివశఙ్కరస్తోత్రమ్   అథవా యమభయనివారణస్తోత్రమ్

పితరావితి సుఖదావితి శిశ్నునా కృతహృదయౌ
శివయా సహ భయకే హృది జనితం తవ సుకృతమ్ ।

ఇతి మే శివ హృదయం భవ భవతాత్తవ దయయా
శివశఙ్కర శివశఙ్కర హర మే హర దురితమ్ ॥ ౭॥

శరణాగతభరణాశ్రిత  కరుణామృతజలధే
శరణం తవ చరణౌ శివ మమ సంసృతివసతేః ।

పరిచిన్మయ జగదామయభిషజే నతిరావతాత్
శివశఙ్కర శివశఙ్కర హర మే హర దురితమ్ ॥౮॥

వివిధాధిభిరతిభీతిరకృతాధికసుకృతం
శతకోటిషు నరకాదిషు హతపాతకవివశమ్ ।

మృడ మామవ సుకృతీభవ శివయా సహ కృపయా
శివశఙ్కర శివశఙ్కర హర మే హర దురితమ్ ॥౯॥

కలినాశన గరలాశన కమలాసనవినుత
కమలాపతినయనార్చితకరుణాకృతిచరణ ।

కరుణాకర మునిసేవిత భవసాగరహరణ
శివశఙ్కర శివశఙ్కర హర మే హర దురితమ్ ॥ ౧౦॥

విజితేన్ద్రియ  విబుధార్చిత విమలామ్బుజచరణ
భవనాశన భయనాశనభజితాఙ్గితహృదయ  ।

ఫణిభూషణ మునివేషణ మదనాన్తక శరణం
శివశఙ్కర శివశఙ్కర హర మే హర దురితమ్ ॥ ౧౧॥

త్రిపురాన్తక  త్రిదశేశ్వర  త్రిగుణాత్మక  శమ్భో
వృషవాహన విషదూషణ పతితోద్ధర  శరణమ్ ।

కనకాసన కనకామ్బర కలినాశన శరణం
శివశఙ్కర శివశఙ్కర హర మే హర దురితమ్ ॥ ౧౨॥
॥ ఇతి శ్రీశివశఙ్కరస్తోత్రమ్   అథవా యమభయనివారణస్తోత్రమ్  ॥

There are four more verses found in kShamApana stotram in

Shri Vatuk Puja Vidhi book of Paramananda Research Institute.

The verses are qualitatively similar and are added here for

completion.

శ్రీశివశఙ్కరస్తోత్రమ్   అథవా యమభయనివారణస్తోత్రమ్

అతిదుర్నయ చటులేన్ద్రియ  రిపు సఞ్చయ దలితే
పవి కర్కశ కటు జల్పిత ఖలగర్హణ  చలితే ।

శివయా సహ మమచేతసి శశిశేఖర నివసన్
శివశఙ్కర శివశఙ్కర హర మే హర దురితమ్ ॥ ౧౩॥

భవభఞ్జన  సురరఞ్జన  ఖలవఞ్చన పురహన్
దనుజాన్తక మదనాన్తక రవిజాన్తక భగవన్ ।

గిరిజావర కరుణాకర పరమేశ్వర భయహన్
శివశఙ్కర శివశఙ్కర హర మే హర దురితమ్ ॥ ౧౪॥

శక్రశాసన  క్రతుశాసన  చతురాశ్రమ  విషయే
కలి విగ్రహభవదుర్గ్రహరిపుదుర్బల   సమయే ।

ద్విజ క్షత్రియ  వనితాశిశుదర కమ్పిత హృదయే
శివశఙ్కర శివశఙ్కర హర మే హర దురితమ్ ॥ ౧౫॥

భవ సమ్భవ వివిధామయ పరిపీడిత వపుషం
దయితాత్మజ మమతాభర కలుషీకృత హృదయమ్ ।

కురు మాం నిజ చరణార్చన నిరతం భవ సతతమ్
శివశఙ్కర శివశఙ్కర హర మే హర దురితమ్ ॥ ౧౬॥

The verses 1, 13-16 are termed as shivachAmarastutiH in some

documents.

Some prints call this shivAShTakam as well.

